
Die binnetrede van ŉ nuwe onbekende gemeenskap
Die binnetrede van ŉ nuwe onbekende gemeenskap
1   Inleidend:

1.1   Die doel met hierdie leeswerk en opdragte

Die doel met hierdie leeswerk en die gepaardgaande opdragte is om vir jou en die gemeente te help om op ŉ sinvolle en opbouende wyse betrokke te raak by die onbekende mense of gemeenskappe waarheen God julle gemeente gestuur het.   Die studie wil help dat julle op so ŉ wyse ŉ nuwe gemeenskap ontmoet en binnetree dat verhoudinge gebou, vertroue geskep en volhoubare diens in die gemeenskap bevorder word.

1.2   Die aard van die leeswerk

Die bedoeling met die stuk is net om breë riglyne of kontoere te beskryf vir die ontmoeting met en die ontwikkeling van verhoudinge met mense van ŉ onbekende gemeenskap wat ŉ gemeente met die liefde van Christus wil bedien.  Die gemeenskappe waarby missionêre gemeentes en lidmate betrokke sal raak, sal natuurlik groot verskille toon t.o.v. die graad van onbekendheid en vreemdheid wat daar tussen die gemeenskappe en die betrokke gemeentes bestaan.  Terwyl sommige gemeentes betrokke wil raak by gemeenskappe wat sosiologies minder bekend  vir ŉ hulle mag wees, (bv. by werkloses in die onmiddellike omgewing) kan die Here ander roep om betrokke te raak by gemeenskappe wat groot etniese en sosiologiese verskille met die gemeente vertoon.  Aangesien die graad van onbekendheid en vreemdheid baie groot is, sal daar dus ook ŉ groter behoefte ontstaan  vir die toerusting van lidmate om oor kultuurgrense te funksioneer.   Lidmate en gemeentes word dus uitgedaag om in die lig van die breë riglyne wat in die stuk vervat is, kreatief te na te dink oor die praktiese implikasies daarvan vir hulle spesifieke opset.

Die studie fokus op die binnetrede van ŉ gemeenskap by wie ŉ gemeente nog nie regtig dinamies en aktief betrokke was nie. Dit kan ook van waarde wees waar gemeentes huidige betrokkenheid by gemeenskappe  in terme van reeds bestaande samewerkingsooreenkomste of vennootskappe wil uitbou of transformeer.   Die Vennootskap sal later meer spesifieke leiding probeer gee hoe bestaande aksies wat uit ŉ ander paradigma gebore is, transformeer kan word om beter in te pas in die paradigma van ŉ missionale gemeente.

Die studie is geskryf vir die enkeling wat dit deurwerk en maak hoofsaaklik melding van die enkeling wat dit lees.   Die “jy/jou” sal in bepaalde kontekste waarskynlik ook kon dui op ŉ klein groepie of in sommige gevalle op die hele gemeente. Die leser moet self die aanpassings maak na gelang van hy/sy  se gemeentelike situasie.

1.3   Die belangrikheid van die opdragte in die leeswerk

Die opdragte in die studiestuk wil jou help om die kennis en die vaardighede op ŉ persoonlike vlak te vermeerder en proefondervindelik te ontdek wat dit beteken om oor grense van onbekendheid te tree ten einde mense in die liefde van Christus te laat deel.  Die opdragte dien ook as verwysingsveld vir die toerusting wat by die volgende groepsbyeenkoms aangebied sal word.  ŉ Verbintenis van jou kant om al die opdragte persoonlik uit te voer, sal sonder twyfel tot seën vir jou en die gemeente wees. 

2   Persoonlike kontak en die ontwikkeling van verhoudinge met mense van die onbekende gemeenskap

Een van die grootste uitdagings wanneer ŉ gemeente betrokke wil raak by ŉ nuwe en onbekende gemeenskap is om persoonlike kontak met lede van die betrokke gemeenskap te maak.   Dikwels het lidmate van die gemeente vanweë sosiologiese, ekononiese,  geografiese, historiese of ander redes geen spontane en natuurlike kontak met lede van die gemeenskap nie.  Indien daar ook groot etniese- of taal verskille tussen die lidmate van die gemeente en die lede van die gemeenskap voorkom, word die uitdaging nog groter. Die verwydering beteken dat die eerste kontakgeleenthede tussen die twee gemeenskappe dikwels ietwat kunsmatig of geforseerd is en daarom ook nie geloofwaardig ervaar word nie.  Die vraag is wat kan gedoen word om hierdie hindernisse vir kontak en kommunikasie uit die weg te ruim of te versag?

Dit behoort in die meerderheid van gevalle goeie vrugte af te werp indien die gemeente/lidmate die volgende in gedagte hou wanneer die eerste tree in die onbekende gemeenskap geneem word:

2.1   Kommunikeer onvoorwaardelike aanvaarding en ŉ “leer- en dienskneg” houding en gesindheid

Lidmate moet probeer om aan die mense van die nuwe gemeenskap te kommunikeer dat hulle hulle onvoorwaardelik aanvaar en van hulle wil leer en op ŉ manier hulle behoeftes wil dien.  Hierdie tipe kommunikasie vind nie primêr op ŉ bewustelike vlak in woorde en gesindheid plaas nie, maar veel meer op die onbewustelike nie-verbale vlak.  Dit word gekommunikeer deur houdinge, gesigsuitdrukkings, liggaamsbewegings, stemtoon en fisiese kontak.   Wat werklik in die hart van mense leef , word onbewustelik nie-verbaal kommunikeer en dit dra veel meer gesag as bewustelike verbale of nie-verbale kommunikasie.  Die sleutel vir die kommunikasie van aanvaarding en diensknegwees lê dus nie in die bemeestering van vaardighede nie, is die Heilige Gees wat sy vrug in ons te voorskyn moet laat kom.

Die ervaring van onvoorwaardelike aanvaarding en ŉ dienskneggestalte word versterk wanneer mense van die onbekende gemeenskap ervaar:

· dat jy hulle ontmoet waar hulle is: fisiese omgewing; emosionele omgewing, sosiologiese omgewing ens.   Jy doen moeite om hulle in hulle omstandighede te ontmoet en op hulle terme

· dat jy sosiaal met hulle wil verkeer – veral saam eet

· dat jy opreg en intens na hulle luister en probeer verstaan

· dat jy kennis neem van hulle omstandighede, doen en late en worsteling sonder veroordeling of raad

· dat jy respek toon vir hulle kennis en beoordeling van hulle gemeenskap, situasie of gebeure

· dat jy hulle verklaarde behoeftes ernstig neem (al is dit nie hulle primêre nood nie).

· dat jy aan hulle die mag van besluitneming gee 

· dat jy jou afhanklikheid van hulle in woord en daad bekend maak

2.2   Vra mense uit die onbekende gemeenskap om hulle gemeenskap aan jou bekend te stel

Om die nuwe onbekende gemeenskap te leer ken, moet jy deur die oë van die mense van die gemeenskap na hulle en hulle omstandighede kyk.   Om die mense beter te verstaan, moet jy na die hartklop van mense uit die gemeenskap luister.  Dit beteken dat jy alles in jou vermoë moet doen om tydens jou heel eerste blootstelling aan ŉ onbekende gemeenskap iemand te identifiseer wat jy kan vra om jou te begelei deur jou kennismaking met die gemeenskap (vriendelike gasheer).   Dit moet iemand wees wat op die een of ander wyse positief gereageer het op jou teenwoordigheid in die gemeenskap of lede van die gemeenskap. Hierdie persoon hoef nie ŉ leier of invloedryke persoon in die gemeenskap te wees nie.   

Na identifikasie van so ŉ gasheer, moet jy die persoon vra om jou met die verloop van tyd aan die gemeenskap bekend te stel.  Dit is belangrik dat jy jou afhanklikheid van die persoon uitspel en dat jy ŉ duidelike positiewe instemming van die persoon sal ontvang.   In die proses sal jy eerlik moet wees oor jou identiteit as ŉ gelowige en lidmaat van ŉ gemeente wat dit ernstig oorweeg om op die een of ander wyse nouer by die gemeenskap betrokke te raak.  Die eerste persoon om beter te leer ken is natuurlik die gasheer self.   Die natuurlikste manier is om vir die persoon aan huis te gaan kuier en daar sosiaal te verkeer en mekaar te leer ken.   Soms is dit wys om eers op ŉ meer neutrale plek te ontmoet om mekaar beter te leer ken voordat jy na die huis van die persoon gaan, soos bv. verversings by ŉ geskikte plek saam te geniet.   Die verhouding wat jy met die persoon ontwikkel sal in die toekoms funksioneer as die eerste bi-kulturele brug tussen jou (gemeente) en die onbekende gemeenskap. (Later meer oor bi-kulturele brue).

Sonder om die gasheer te oorlaai, moet jy hom/haar aanspoor om die onbekende gemeenskap vir jou “oop te breek”.  Dit beteken dat hy/sy vir jou moet blootstel aan die fisiese konkrete leefwêreld van die gemeenskap; aan mense van die gemeenskap bekend moet stel as iemand wat graag meer van hulle wil leer; gevestigde tradisies en gebruike van die mense moet verduidelik; die behoeftes van die mense moet uitlig en die ervaringe van mense aan jou moet beskryf.   Indien jy ŉ gemeenskap betree wat kultureel baie met jou eie verskil, sal die persoon ook moet funksioneer as taal- en kultuurhelper.  Dit is duidelik dat een persoon dit nie maklik alles sal kan doen nie, maar deur hom/haar sal jy ander ontmoet wat dalk ook beskikbaar of gretig mag wees om jou aan die gemeenskap bekend te stel.   In so ŉ geval, moet daar weer eers aan die nuwe verhouding gewerk word sodat daar groter begrip en vertroue tussen jou en die persoon ontwikkel word.   

Dit is duidelik dat die binnetrede van ŉ nuwe gemeenskap ŉ proses is wat baie tyd verg.  Sinvolle verhoudinge word nie oornag ontwikkel nie.   Die versoeking om kortpaaie te kies om die gemeenskap te leer ken of om met projekte te begin, moet van die begin af daadwerklik weerstaan word.   Wie die tyd inkort en kortpaaie soek, word gedwing om deur die bril van mense buite n gemeenskap (gewoonlik “kundiges”) na die betrokke gemeenskap te kyk, deur buitestaanders se hart na die gemeenskap te luister en op grond van buitestaanders se kennis en insig besluite oor die mense te neem.   Wanneer dit gebeur word verhoudinge gekneus, vertroue geskend en volhoubaarheid waarskynlik ingeboet.   Moenie jouself die voorreg en verryking ontsê om eersterangs en op persoonlike vlak deur die mense van die gemeenskap self oor hulle ingelig te word nie.   Alhoewel die mense se selfverstaan eensydig, kortsigtig, gebrekkig of selfs verkeerd mag wees, is dit die waarheid vir hulle en sal jy in die toekoms altyd daarmee rekening moet hou.    Kundiges se bydraes kan later volg.

2.3   Verkeer sosiaal met die mense

Verhoudinge vra tyd om te ontwikkel en stereotipes en wantroue word nie oornag afgebreek nie.   Informele sosiale verkeer tussen mense wat mekaar nie ken nie is een van die beste maniere om die prosesse ŉ stewige hupstoot te gee.   Hierdie informele sosiale verkeer sal om baie redes in die meerderheid van gevalle egter nie sommer spontaan tussen mense van die verskillende gemeenskappe plaasvind nie.   Jy moet bewustelik tye opsysit vir sosiale verkeer en die inisiatief neem om sulke geleenthede te skep of moontlik te maak.   Voorbeelde van sulke informele samesyn is bv.:

· Woon groot sosiale byeenkomste op die kalender van die betrokke gemeenskap by;

· Vier besondere geleenthede saam met die gemeenskap;

· Eet oor en weer by mekaar.

· Probeer om vir tenminste twee dae by mense in die gemeenskap te bly en net as waarnemer saam met hulle te beweeg.

Die uitdaging om aan bg. uitdrukking te gee vergroot in die mate wat die verskillende gemeenskappe sosiaal en etnies van mekaar verskil.   Hoe groter die kultuurverskille hoe groter is die impak van bg. voorbeelde waarskynlik egter ook op die proses om mekaar beter te leer ken en vertroue en vrymoedigheid teenoor mekaar te ontwikkel.   

3   Bi-kulturele gemeenskappe as brue vir kontak, gemeenskap en diens tussen verskillende groter gemeenskappe

3.1   Wat is ŉ bi-kulturele gemeenskap en ŉ bi-kulturele brug?

Bi-kulturele gemeenskappe kom tot stand wanneer twee of meer individue vanuit twee groter gemeenskappe gereeld ontmoet, verhoudinge vestig, vertroue skep, begrip vir mekaar ontwikkel en leer om effektief te kommunikeer en saam te werk.   Dit dui op ŉ nuwe kulturele gemeenskap wat tot stand kom vanweë kultuurgoedere afkomstig uit beide die groter gemeenskappe. Dit is egter meer as die samevoeging van bestaande kultuurgoedere.  Vanuit die interaksie kom ook nuwe kultuurgoedere voort wat net van die nuwe bi-kulturele gemeenskap geld: bv. gewoontes en gebruike;  kommunikasiestyle;  eiesoortige persepsies van hulleself en die twee gemeenskappe.    

“Bi-kultureel” beteken nie dat daar net twee kulture ter sprake is in die groter gemeenskappe van die samelewing nie.  Byna alle gemeenskappe is multi-kultureel (sosiologies en etnies).  Tog kan daar dikwels t.s.v. die multi-kulturele aard van gemeenskappe breedweg groot verskille tussen bepaalde gemeenskappe in die samelewing bestaan. Wanneer indidvidue vanuit sodanige multikulturele gemeenskappe as verteenwoordigers van die groter gemeenskappe ontmoet en ŉ nuwe gemeenskap vorm, is dit ŉ unieke bi-kulturele gemeenskap wat vanuit die twee groter kulturele werklikhede tot stand gekom het.   

Die bi-kulturele gemeenskappe (groepe) vorm ŉ brug na die verskillende gemeenskappe omdat die lede van die groep vanweë hulle betrokkenheid by die bi-kulturele groep kennis, begrip, vaardighede en sensiwiteit ontwikkel het oor dinge wat vir hulle eie gemeenskap van waarde kan wees in enige direkte betrokkenheid tussen die twee gemeenskappe.  Indien hulle potensiële rol deur hulle eie gemeenskappe verstaan en benut word, kan hulle baie doen om begrip vir en sinvolle samewerking met die ander gemeenskap te bevorder. Die omgekeerde is ook waar. Indien ŉ betrokke gemeenskap bepaalde kennis, vaardighede of sensitiewe sake in die ander gemeenskap wil indra of aan die orde stel, is die aangewese weg om dit eers vir lede van die bi-kulturele groep afkomstig uit die bepaalde gemeenskap aan te bied of daar aan die orde te stel.  Dié  lede kan die toerusting of sake dan verder vat in hulle eie gemeenskap.  Die sukses op kennisoordrag, die aanleer van vaardighede en die hantering van sensitiewe sake is waarskynlik baie groter as lede van die betrokke gemeenskap dit self vir ander lede van die gemeenskap bring as wanneer lede van een gemeenskap direk sonder die brug in ŉ ander gemeenskap werksaam is.   Lede van die bi-kulturele groep uit gemeenskap A het ook ŉ groter kans om sinvol en effektief in  gemeenskap B werksaam te wees as mense uit hulle eie gemeenskap wat nie deel van so ŉ bi-kulturele gemeenskap is nie.   

Wanneer ŉ nuwe onbekende gemeenskap binnegegaan word, is dit dus belangrik om bi-kulturele gemeenskappe en –brue te vestig.   Die proses om bi-kulturele gemeenskappe te vorm word natuurlik herhaal wanneer sub- of variante gemeenskappe in ŉ bepaalde gemeenskap binnegetree word.  Hoe groter en meer verteenwoordigend die bi-kulturele gemeenskappe is, hoe groter word die potensiële rol wat dit speel in die gemeenskap en diens tussen twee gemeenskappe.   

3.2   Hoe word bi-kulturele gemeenskappe gevestig?

Bi-kulturele gemeenskappe kom hoofsaaklik vanweë twee prosesse tot stand.   Enersyds wanneer twee gemeenskappe formele samewerkingsooreenkomste en strukture (kommissies) geskep het en die amptelike verteenwoordigers uit die gemeenskappe gereeld ontmoet in terme van die bepalings van die ooreenkomste. Andersyds wanneer individue uit die verskillende gemeenskappe gereeld informeel ontmoet.

Formele samewerkingsooreenkomste en kommissies kan, maar lei nie noodwendig tot funksionele bi-kulturele gemeenskappe nie.   Indien daar nie gereelde kontak is nie, kan so ŉ bi-kulturele gemeenskap nie tot stand kom nie.  Waar daar wel sprake is van die ontwikkeling van ŉ bi-kulturele gemeenskap, toon dit dikwels gebreke.   Die nuwe kultuur van kommunikasie, samesyn en saamwerk ontwikkel gewoonlik net op die formele vlak, maar van ŉ in-diepte verstaan en in-diepte kommunikasie tussen mense van verskillende gemeenskappe kom nie veel tereg nie.   Die funksie van so ŉ meer formele bi-kulturele gemeenskap as ŉ brug tussen die gemeenskappe is dus beperk.   Indien pro-aktiewe stappe geneem word om die informele en persoonlike onderbou van so ŉ bi-kulturele gemeenskap te vergroot sodat individue wat deel is van die bestaande formele struktuur mekaar hart-tot-hart ontmoet in hulle onderskeie fisiese kontekste, kan die betekenis van so ŉ bi-kulturele gemeenskap drasties vergroot.

Die kanse om sinvolle bi-kulturele gemeenskappe te ontwikkel is baie groter as individue mekaar veel meer informeel ontmoet, kuier en nie-amptelike dinge saam doen.    Formele strukture en ooreenkomste moet verkieslik gebore word vanuit die basis van persoonlike verhoudinge, begrip en vertroue wat vanuit samesyn gebore is. Terwyl dit verkieslik is dat verhoudinge spesifieke gesamentlike programme voorafgaan, moet die uitgangspunt nie oordryf word nie.   Indien daar aanvanklik net op verhoudinge gefokus word, sal ŉ bi-kulturele gemeenskap ook nie gesond ontwikkel nie.   Verhoudinge groei soms juis die vinnigste wanneer iets saam aangepak en gedoen word.   Die uitdaging is om aanvanklik kleiner aksies so aan te pak dat verhoudinge voorop staan en nie die saaklike onpersoonlike projek nie.      

3.3   Hoe word vrugbare bi-kulturele gemeenskappe in stand gehou?

Bi-kulturele gemeenskappe gedy op gesonde verhoudinge. Die beskerming en die uitbou van gesonde verhoudinge moet ŉ prioriteit wees binne enige bi-kulturele gemeenskap wat gesond wil bly en effektief as ŉ brug tussen die verskillende gemeenskappe wil funksioneer.   Dieselfde reëls wat vir enige verhouding geld om te gedy, geld ook vir bi-kulturele gemeenskappe:

· Skep tyd om informeel fisies in mekaar se teenwoordigheid te wees

· Wees betrokke by belangrike gebeure in die persoonlike lewens van mekaar:  verjaarsdae; suksesse; leed en stryd

· Ontspan en speel saam (Die betekenis van spel moet nie onderskat word nie)

· Gereelde ontladingsgeleenthede waar lede van die bi-kulturele gemeenskap maskers kan lig en veral emosies op die tafel kan sit – ook negatiewe emosies jeens lede van ander gemeenskap

· Gereelde gesamenlike godsdiensbeoefening

3.4   Stressore waarop bi-kulturele gemeenskappe  bedag moet wees

Die ontwikkeling van bi-kulturele gemeenskappe gaan met stres en ongemak gepaard, veral as daar groot verskille tussen die twee gemeenskappe bestaan.   

· Die aanvanklike kontakmaak en saamwees met mense van ŉ vreemde gemeenskap mag baie moeilik en ongemaklik wees. Kultuurskok en die gepaardgaande emosies by lidmate moet deur gemeentes gehanteer word.

· Die ontwikkeling van ŉ bi-kulturele gemeenskap veronderstel ŉ  “gee-en-neem” situasie waar mense uit beide gemeenskappe nuwe dinge in hulle menswees moet integreer en afskeid moet neem van dinge wat tot op datum vir hulle natuurlik en kosbaar was:  Persepsies, houdinge, gewoontes, gebruike, aanbiddingstyl ens.  Mense moet met die spanning van twee kulturele wêreld in hulle eie menswees hanteer.  “Gee-en-neem” kan met groot emosionele ervaring of ontwrigting gepaard gaan en gemeentes moet verseker dat ontladingsgeleenthede geskep word om lidmate op die pad te begelei. (Ontladingsessies saam met lede van die ander gemeenskap ook van tyd tot tyd kan ook sinvol wees)

· Lidmate wat sterk bi-kulturele verhoudinge opgebou het, sal waarskynlik ervaar dat hulle terselftertyd  toenemend ŉ ongemak met bepaalde aspekte van hulle eie gemeenskap of kultuur ervaar.   Hulle mag ook ŉ vorm van eensaamheid, verdagmakery of selfs verwerping van hulle eie gemeenskap beleef omdat hulle in die proses verander het.   Dit is veral waar van lidmate voltyds in ŉ “vreemde” gemeenskap werk en hulle as’t ware permanent deel geword het van die brug tussen twee gemeenskappe.   

4   Hoe lyk  volhoubare bedieninge wat tot stand kom deur bi-kulturele gemeenskappe in ŉ onbekende gemeenskap?

Volhoubare bedieninge in ŉ onbekende gemeenskap is gemeenskapbeheersde (gasheerbeheersde) bedieninge.  Vir die doel van hierdie studie word ŉ onderskeiding tussen “ gemeenskapbeheerde bediening” en “gemeenskapbeheersde bediening” gemaak.   Volhoubare bedieninge is meer as bedieninge van ŉ gemeente waaroor die betrokke “vreemde”  gemeenskap in beheer is.   Blote mag en kontrole oor prosesse en mense wat van buite die gemeenskap in die gemeenskap betrokke en werksaam is beteken nog nie dat so ŉ bediening volhoubaar sal wees nie.   Die kanse vir volhoubare bedieninge vergroot egter merkbaar as die gemeenskap alle aspekte van die bediening oorkoepelend beheers maar nie noodwendig  alle mense en prosesse beheer nie.   Volhoubare bedieninge is dus bedieninge wat op ŉ beslissende manier deur die “vreemde” gemeenskap gestempel word.    Die invloed van die gemeenskap is deurgaans teenwoordig en werksaam, maar dit is nie noodwendig in volkome beheer van alles wat gebeur nie.

Gemeenskapbeheersde bedieninge word ontwikkel wanneer die gemeenskap van die begin af direk by al die fasette van bedieninge in hulle midde op so ŉ wyse betrek word dat hulle betrokkenheid ŉ wesentlike invloed op die bedieninge het.   Konkreet en prakties beteken dit o.a. dat die gemeente:

· Met die hulp van die gemeenskap kennis en insig vewerf oor die aard van die gemeenskap wat hulle betree

· Deur die gemeenskap gehelp word om hulle “felt needs” en die werklike behoeftes te ontdek

· Saam met die gemeenskap die aard en doelwitte van bedieninge formuleer

· Aansluiting vind by projekte wat reeds deur die gemeenskap self van stapel gestuur is

· Kennis en vaardighede wat in die gemeenskap voorkom, ernstig neem en so ver as moontlik benut

· Leiers van die gemeenskap bevriend, respekteer en volg

· Effektiewe mag en besluitnemingsbevoegdhede gee wanneer ooreenkomste en strukture ontwikkel word vir bedieninge in die gemeenskap.

Wanneer die gemeenskap se invloed so oorkoepelend teenwoordig is by alle fasette van die bediening, laat dit ruimte vir gedeelte leierskap (gemeente en gemeenskap) van die bedieninge in die gemeenskap.   Nog die gemeente nog die plaaslike gemeenskap word pionne in die bediening wat moet dans na die pype van die ander.   Alhoewel lidmate van die gemeente ook binne vasgestelde bane selfstandig besluite kan neem, sal dit nie ŉ bedreiging vir die gemeenskap wees of die eienaarskap vir die bedieninge uit die hand van die gemeenskap neem nie.

5   Take om af te handel voor die volgende groepsbyeenkoms

5.1   Saai die saad vir ŉ bi-kulturele gemeenskap!

Tree die gemeenskap waarby julle gemeente betrokke wil raak binne met die oog op die ontwikkeling van die eerste  (of ŉ bykomende)  bi-kulturele verhouding wat in die toekoms as ŉ brug kan dien vir julle betrokkenheid  by en die vestiging van ŉ volhoubare bediening onder die mense in die bepaalde gemeenskap.  Probeer om met ten minste een persoon in die gemeenskap ŉ verhouding te begin. Dit vereis verskeie ontmoetingsgeleenthede.   

Sonder ŉ tydjie af voor die volgende groepsbyeenkoms waar jy nadink oor jou ervaringe, gewaarwordinge, indrukke en voornemings na aanleiding van jou blootstelling aan die onbekende gemeenskap.   Probeer om in kort iets te skryf onder elkeen van die volgende hofies:   

Kort beskrywing hoe jy te werk gegaan het om kontak met die onbekende mense en hulle gemeenskap te maak

Hoe het jy jou “vriendelike gasheer” ontmoet en ŉ verhouding begin?

Watter nuwe kennis en insigte het jy in die algmeen oor die onbekende mense en gemeenskap ingewin?

Wat dink jy is die “felt needs” van die mense?

Wat doen die mense om hulle behoeftes aan te spreek?

Het jy enige meningsvormers in die gemeenskap ontmoet?

Wat was jou emosionele gewaarwordinge in die loop van die proses?

Watter leemtes of behoeftes aan (verdere) toerusting vir jouself en die gemeente het jy ervaar of geidentifiseer?

5.2   Kyk weer na die waardes wat ons gedrag in die onbekende gemeenskap rig

Lees en oordink die volgende Skrifgedeeltes in die lig van jou ervaringe, houdings en gewaarwordings tydens jou eerste kennismaking met die mense van die nuwe gemeenskap.   Die ideaal is dat almal wat die gemeenskap vir die eerste keer binnegegaan het saam sal “wandel in die Woord”.   Indien dit nie moontlik is nie, ontmoet die Here dan op jou eie.

Selfontlediging

Lees 1 Kor. 9:19-23;  Fil.2:1-11

Ek hoor die Woord

Ek hoor jou verstaan van die Woord

Ek hoor ander se verstaan van die Woord

My reaksie op die Woord

Diensbaarheid

Lees Markus 10:35-45:

Ek hoor die Woord

Ek hoor jou verstaan van die Woord

Ek hoor ander se verstaan van die Woord

My reaksie op die Woord

Aanvaarding en respek vir  medegelowiges t.s.v. verskille oor die praktiese uitlewing van geloof

Lees Rom. 14:13-15:7

Ek hoor die Woord

Ek hoor jou verstaan van die Woord

Ek hoor ander se verstaan van die Woord

My reaksie op die Woord

Aan watter waardes het jy die moeilikste uitdrukking gegee?    Waarom is die betrokke waarde vir jou ŉ uitdaging?    Wat kan jy doen om jou te help om te groei in jou vermoë om uitdrukking aan die waarde te gee?

Wat kan ons doen om die waardes in ons gemeente te vestig?































































































































Hierdie materiaal is ontwikkel in die samewerking tussen  SAVGG


 en die Toerustingsburo vir Interkulturele Werkers (TIW)

